Wat is die aanmeldings prosedures wat gevolg moet word indien 'n persoon by die werk beseer

is?

Werknemer

Die Werknemer moet die ongeluk by die werkgewer aanmeld so gou as moontlik nadat dit
gebeur het - artikel 38 van die Wet op Vergoeding vir Beroep beserings-en siektes. As dit nie
binne 12 maande na die datum van die ongeluk gedoen word nie, verbeur die werknemer sy reg
op vergoeding omdat die eis dan nie ooreenkomstig die Wet oorweeg kan word nie.

Indien die werkgewer versuim om die ongeluk aan te meld, moet die werknemer die vorm vir
Kennisgewing van ongeluk en eis om vergoeding (W.CL.3) invul.

Die werknemer moet die werkgewer help om die mediese verslae te verkry omdat die
werknemer die dokter gekies het, die dokter gereeld sien en dit die werknemer se eis is wat
gefinaliseer moet word.

Werkgewer

Die werkgewer moet die ongeluk op die voorgeskrewe manier aanmeld - met ander woorde
deur die vorm vir die Werkgewer se verslag van 'n ongeluk (w.CL.2) in te vul. Die Wet vereis dat
die werkgewer 'n ongeluk binne 7 dae nadat dit plaasgevind het, by die Ongevallekommissaris
moet aanmeld.

Deel B van die Werkgewer se verslag van 'n ongeluk (w.Cl.2) is 'n deurslag van deel A en moet
aan die werknemer gegee word sodat hy/sy dit aan die dokter/hospitaal/chiropraktisyn wat
hom/haar gaan behandel, kan oorhandig.

Indien 'n werkgewer versuim om die ongeluk aan te meld, kan die dokter dit doen deur 'n afskrif
van Deel B aan die Ongevallekommissaris te stuur. Die werkgewer sal dan gedagvaar word om
DeelAinte dien.

Die eerste mediese verslag (w.Cl.4) moet verkry word van die dokter wat die behandeling doen -
mediese bewys speel 'n belangrike rol wanneer aanspreeklikheid vir die betaling van
vergoeding en mediese uitgawes bepaal word.

Verslae van mediese vordering (W.CL.5) - wanneer 'n werknemer langdurige mediese
behandeling ontvang en van die werk weg is weens beserings wat in 'n ongeluk opgedoen is,
moet verslae van mediese vordering maandeliks aan die Vergoedingsfonds voorgelé word om
te verseker dat die vergoeding ten opsigte van tydelike algehele ongeskiktheid betyds betaal
word.

Die Finale Mediese verslag (W.CL.5) moet ingedien word sodra die werknemer se toestand
gestabiliseer het. Die dokter moet die gebrek aan funksie, as daar is, as gevolg van die ongeluk
beskryf sodat die Fonds permanente ongeskiktheid, as daar is, kan evalueer.

Die Hervatting verslag (W.CL.6) moet deur die werkgewer ingevul word onmiddellik nadat die
werknemer werk hervat. As 'n werknemer 'n lang tydperk afgeboek word, moet tussentydse
verslae ingedien word.



o 'n Vorm met die werknemer se bankbesonderhede moet ingedien word. As die eis kwalifiseer
vir enige vergoeding sal hierdie vorm gebruik word om die eiser se bankbesonderhede te
verifieer.

Dit is belangrik dat werkgewers nie moet wag vir die volledige dokumentasie voordat 'n ongeluk
aangemeld word nie. Sien ook die Beroepsgesondheid en-veiligheid Wet.



